PIRATEN

Claude WISELER

President vun der

Chamber vun den Deputéierten
19, um Krautmaart

L-1728 Létzebuerg

Létzebuerg, den 03/09/2026

Har President,

Sou wéi den Artikel 80 vun eisem Chambersreglement et virgesdit, bieden ech lech, dés
parlamentaresch Fro un de Minister fir Aussenugeleeénheeten weiderzeleeden.

Zénter dem 11. Mee 2026 gétt zu Létzebuerg en neie biometresche Pass ausgestallt, deem seng
Géltegkeetsdauer fir Erwuessener op zéng Joer verlangert gouf. Dése Pass gouf als kompatibel mat den
automatiséierte Grenzkontrollen an den europdesche Systemer, déi grad ausgerullt ginn (EES),
virgestallt.

Verschidden Inhaber vun désem neie Pass mellen awer Problemer beim Liese vum elekironesche Chip:
d’'NFC-Liesung an der ESTA-App an an aneren Applikatioune schléit feel, d’automatesch Grenzportiquen
(E-Gates) a verschiddene Lanner funktionéieren net, an de Chip gouf vu Grenzbeamten, énner anerem
zu Frankfurt an an Thailand, als net liesbar ugesinn. En Inhaber gétt un, en ale Pass mat fénnef Joer
Géltegkeet an en neie Pass mat zéng Joer mam selwechte Lieser verglach ze hunn: némmen den ale
wier liesbar gewiescht. Et ass am Moment schwéier ze soen, ob et sech ém Eenzelfall oder ém e méi
generelle Problem handelt.

An deem Zesummenhang wéilt ech dem Minister dés Froe stellen:

1. Huet d’'Regierung Kenntnis vu Problemer beim Liese vum elektronesche Chip vun den neie Passen,
déi zénter dem 11. Mee 2026 ausgestallt goufen?

2. Wéi vill esou Meldunge sinn bis haut beim Passbiiro, bei de Gemengen, bei den diplomateschen a
konsularesche Vertriedungen oder bei der Police grand-ducale erakomm? Wéi vill Passe goufen
aus désem Grond ersat?

3. Gétt et en offizielle Kanal, iwwer deen d’Inhaber e Pass, deem séi Chip net funktionéiert, mellen

kénnen? Wann jo, wéi een? Wann nee, huet d’Regierung wélles, esou ee Kanal ze schafen?

. Wéi vill nei Pass goufen zénter dem 11. Mee 2026 ausgestallt?

. Huet d’'Regierung eng technesch Ursaach identifizéiert (Defekt um Chip oder un der Antenn,

Personaliséierungsprozess, Sécherheetsprofil PACE/EAC, Signatur vum Zertifikat, Inkompatibilitéit
mat  verschiddene Lieser)? Si  bestémmte  Produktiounslotten oder bestémmten
Ausstellungsperioden betraff?

. Wéi eng Qualitéitskontrolle ginn um Chip gemaach, ier de Pass dem Inhaber iwwerreecht gétt? Gétt

all Pass eenzel op seng Liesbarkeet getest oder némme stéchprouwenaarteg?

. Gouf den neie Pass viru senger Aféierung op de E-Gates um Findel, op de Fluchhafe vun der

Groussregioun a bei de Systemer vun Dréttlanner (USA, Groussbritannien, Thailand asw.) getest?
Mat wéi enge Resultater?

. Huet d’'Regierung sech an déser Saach un den Hiersteller vum Pass gewant? Wéi eng kontraktuell

Verflichtungen huet désen am Fall vun engem defekte Chip, a wien dréit d’Kaschte vun engem
Ersatz?

. Goufen d'Zertifikater, déi fir d'Verifikatioun vum Chip néideg sinn (CSCA an Document Signer),

fristgerecht un d’ICAO (PKD) an un déi auslannesch Partner weiderginn, sou datt e Feelschlag beim
Liesen net einfach doduerch ze erklaren ass, datt déi nei Zertifikater nach net unerkannt ginn?

Huet d’Regierung wélles, déi betraffen Inhaber proaktiv ze informéieren an hinnen e gratis a
prioritdren Ersatz vun hirem Pass souwéi e Liestest vum Chip um Guichet unzebidden?

Weéi eng Moossname ginn ergraff, fir datt Inhaber vun engem Pass mat engem net liesbare Chip net
d’Entrée an en Dréttland oder eng elektronesch Reesautorisatioun (ESTA, ETA, ETIAS) verweigert
kréien?

Mat déiwem Respekt,

